
    Daşınmaz Əmlak və Torpaq
Məsələləri üzrə Dövlət Komitəsi
tərəfindən muxtar respublikada
mülkiyyət hüquqlarının dövlət qey-
diyyatına alınması və elektron ka-
dastr məlumat bazasının təkmil-
ləşdirilməsi aprel ayında da diq-
qətdə saxlanılmışdır. 
    Ötən ay 27 ailə təsərrüfatına
məxsus qeyri-yaşayış obyekti, hə-
yətyanı təsərrüfat binaları və təsər-
rüfat fəaliyyəti ilə əlaqədar icarəyə
götürülmüş torpaq sahələri üzərində
hüquqlar dövlət qeydiyyatına alın-

mış, Culfa, Kəngərli və Sədərək
rayonlarında ailə təsərrüfatlarında
əkin atlaslarına uyğun əkinlərin
aparılması ilə bağlı maarifləndirici
tədbirlər keçirilmişdir. Şərur rayo-
nunun Yuxarı Daşarx, Xanlıqlar və
Siyaqut kəndlərində planaalma işləri
başa çatdırılmış, 2054 daşınmaz
əmlak obyekti plana alınmışdır.
    Şahbuz rayonunun Külüs və
Keçili bələdiyyələrinin sərhəd xə-
ritələrinə dair müvafiq yerquruluşu

sənədləri elektron variantda hazır-
lanmış və torpaqların növləri üzrə
uçotu aparılmış, 30-a yaxın müx-
təlif məzmunlu plan və xəritələr
hazırlanaraq aidiyyəti üzrə təhvil
verilmişdir. Culfa-Ordubad avto-
mobil yolunun tikintisi aparılan
ərazilərdə monitorinqlər keçirilmiş,
yol kənarında kənd təsərrüfatına
yararlı torpaq sahələrinin münbit
qatının korlanması halları qeydə
alınmamışdır. 

    Aprel ayında 484 daşınmaz
əmlak obyekti dövlət qeydiyyatına
alınmış, 425 texniki sənəd hazır-
lanmış, yeni yaranmış 72 daşınmaz
əmlak obyektinə ünvan verilmişdir.
72 torpaq sahəsinin plan-ölçüsü
dövlət kadastr kitablarında qeydiy-
yata alınmışdır. Naxçıvan şəhərində
daşınmaz əmlak obyektləri ünvan-
larının dəqiqləşdirilməsi davam
 etdirilmişdir. 
    Komitənin səyyar xidmət qrupu

tərəfindən muxtar respublika üzrə
8 yaşayış məntəqəsində 76 vətən-
daşın müraciətinə baxılmış, 42 və-
təndaşa elektron xidmətlər göstə-
rilmişdir. Naxçıvan Dövlət Univer-
sitetində komitənin hamiliyinə ve-
rilmiş ixtisaslarda təhsil alan tələ-
bələrə “İnnovasiyalar və onların
idarə edilməsi” mövzusunda təlim
keçirilmişdir.

       Naxçıvan Muxtar Respublikası 

Daşınmaz Əmlak və Torpaq 

Məsələləri üzrə Dövlət Komitəsinin

mətbuat xidməti

Daşınmaz əmlak obyektləri qeydiyyata alınır

    Mayın 7-də Kəngərli rayonunun Yurdçu
kəndində yeni qapalı suvarma şəbəkəsi isti-
fadəyə verilmişdir. 
    Naxçıvan Muxtar Respublikası Ali
Məclisinin Sədri Vasif Talıbov bu münasibətlə
keçirilən tədbirdə iştirak edib. 
    Dövlət Meliorasiya və Su Təsərrüfatı
Komitəsinin sədri Əsgər Əsgərov məlumat
vermişdir ki, qapalı suvarma şəbəkəsi 59
hektar sahədə qurulub. “Qıvraq-1” nasos
stansiyası vasitəsilə su Arpaçay sol sahil ka-
nalından Yurdçu kəndindəki hovuza vurulur
və öz axını ilə əraziyə ötürülür. Tikinti işləri
aparılarkən uzunluğu 1100 metr olan ana
xətt və 5470 metr paylayıcı boru xətti çəkil-
mişdir. Boru xətlərinin üzərində 2 siyirtmə,
63 suvarma hidrantı və dəmir-beton hovuzlar
quraşdırılmışdır. Suvarma mövsümü başa
çatdıqdan sonra boru xəttindən suyun boşal-
dılması üçün 2 suboşaldıcı qoyulmuşdur. 
    Bildirilmişdir ki, hazırda Kəngərli rayo-
nunda 100 hektara yaxın, Şahbuz rayonunun
Türkeş kəndi ərazisində isə 300 hektar sahədə
qapalı suvarma şəbəkələrinin tikintisi davam
etdirilir.
    Naxçıvan Muxtar Respublikası Ali
Məclisinin Sədri Vasif Talıbov Yurdçu kən-
dində qapalı suvarma şəbəkəsinin istifadəyə
verilməsini əlamətdar hadisə kimi dəyərlən-

dirərək demişdir: Kəngərli rayonunun yaradıl -
masından 15 il ötür. Ötən dövrdə rayon
böyük inkişaf yolu keçərək formalaşmış,
dövlət strukturlarının fəaliyyətləri üçün lazımi
şərait yaradılmışdır. Kəngərli rayonunda
əkinə yararlı torpaqların suvarılması da qarşıda
duran əsas vəzifələrdəndir. Bu istiqamətdə
də işlər görülmüş, Böyükdüz və Xok kənd -
lərində qapalı suvarma şəbəkəsi qurulmuşdur.
Bu gün isə Yurdçu kəndində qapalı suvarma
şəbəkəsi istifadəyə verilir. Artıq rayonda
2 min hektara yaxın ərazi yeraltı şəbəkə ilə
əhatə olunmuşdur. 100 hektara yaxın ərazidə
qapalı suvarma şəbəkəsinin qurulması isə
davam etdirilir. Gələcəkdə Böyükdüz kəndi
ərazisindəki qapalı suvarma şəbəkəsi də ge-
nişləndiriləcəkdir. Həyata keçirilən tədbirlər
rayonda aqrar sahənin inkişafına səbəb ol-
muşdur. Muxtar respublikanın ərzaq təhlükə-
sizliyinin təmin olunmasında Kəngərli rayonu
da iştirak edir. Bütün bunlar isə ümummilli
liderimiz Heydər Əliyevin müəllifi olduğu
sabitliyin və inkişafın ölkə Prezidenti tərəfindən
uğurla davam etdirilməsinin nəticəsidir. 
    Ali Məclisin Sədri demişdir: Su torpağa
həyat verir. Qapalı suvarma şəbəkəsinin əhatə
etdiyi 60 hektara yaxın ərazinin 56 hektara
yaxını pay, 2 hektardan çoxu həyətyanı,
3 hektara yaxını isə yaşıllıqların altında olan

torpaqlardır. Ərazinin su təminatı imkan
verəcəkdir ki, torpaqlar əkilsin, yaşıllıqlar
artsın, bol məhsul istehsal olunsun və əhalinin
məşğulluğu təmin edilsin. Torpaqların su
təminatının yaxşılaşdırılması ötən illər ər-
zində Kəngərli rayonunda görülən ən əhə-
miyyətli və vacib tədbirlərdəndir. Çünki
məhsul istehsalının artması rayonda əhalinin
məskunlaşmasını və məşğulluğunu təmin
edir, rayonun gəlirləri artır. Böyükdüz kəndi
ərazisində qurulan yeraltı şəbəkə hesabına
50-dən artıq sakin işlə təmin olunmuşdur.
Məşğulluğun təmin olunması, məhsul isteh-
salının və əhali gəlirlərinin artması isə muxtar
respublikanın inkişafına və ərzaq təhlükə-
sizliyinə imkan verir.  
    “Muxtar respublikanın büdcəsində edilmiş
qənaətlər vacib sahələrə yönəldilir. Yurdçu
kəndindəki qapalı suvarma şəbəkəsi də muxtar
respublikanın büdcəsindən qənaət olunmuş
vəsait hesabına qurulmuşdur. Tikintisi davam
etdirilən qapalı suvarma şəbəkəsi də bu vəsait
hesabına həyata keçirilir. Çünki bu torpaqların
əkilməsi həm sakinlər, həm də dövlət üçün
əhəmiyyətlidir”, – deyən Ali Məclisin Sədri
yeni suvarma şəbəkəsinin istifadəyə verilməsi
münasibətilə sakinləri təbrik etmişdir.   
    Yurdçu kənd sakini, ziyalı Qadir Məm-
mədov çıxış edərək demişdir: Bu gün muxtar

respublikanın kəndləri abadlaşır, yollara asfalt
salınır, yeni məktəblər, sosial obyektlər tiki-
lərək sakinlərin istifadəsinə verilir. Kəngərli
rayonunun bütün kəndləri abadlaşıb. İnsanların
rahat yaşayışı təmin edilib. Torpaqların su
təminatının yaxşılaşdırılması, xüsusilə isti-
fadəyə verilən qapalı suvarma şəbəkələri
əkinçiliyin inkişafına səbəb olmuşdur. Su-
varılan torpaqlar isə bol məhsul deməkdir.
Ağac əkənlə su çəkən həmişə xeyir-dua
sahibi olar. Yurdçu kəndinin sakinləri əsasən
əkinçilik və heyvandarlıqla məşğul olurlar.
Kənddə torpaqların su təminatının yaxşılaş-
dırılması tütünçülüyün də inkişafına səbəb
olacaqdır. Artan yaşıllıqlar arıçılıq üçün də
geniş imkanlar açmışdır. Hər bir sakin bilir
ki, bu inkişafın bir səbəbi var: o da davam
etdirilən Heydər Əliyev siyasi xəttidir. Qadir
Məmmədov göstərilən qayğıya görə sakinlər
adından Ali Məclisin Sədrinə minnətdarlıq
etmişdir.
    Sonra Ali Məclisin Sədri qapalı suvarma
şəbəkəsini işə salmışdır. 
    Ali Məclisin Sədri qapalı suvarma şəbə-
kəsinin əhatə etdiyi torpaqların əkilməsi və
meliorativ tədbirlərin diqqətdə saxlanılması
barədə tapşırıqlar vermişdir. 

Naxçıvan Muxtar Respublikası 
Ali Məclisinin mətbuat xidməti

Yurdçu kəndində qapalı suvarma şəbəkəsi qurulub

Sayı: 85 (23.247)

8 may 2019-cu il, çərşənbə

Mayın 7-də Azərbaycan Respublikasının Prezidenti İlham Əliyev və birinci
xanım Mehriban Əliyeva Qobustan rayonuna səfərə gəliblər.

Həmin gün Azərbaycan Respublikasının Prezidenti İlham Əliyev və birinci xanım
Mehriban Əliyeva Qobustan-Poladlı avtomobil yolunun açılışında iştirak ediblər.

Məlumat verilib ki, 5 min nəfərin yaşadığı 6 yaşayış məntəqəsini birləşdirən
 Qobustan-Poladlı avtomobil yolunun tikintisinə Azərbaycan Prezidentinin 2018-ci
ildə imzaladığı Sərəncama əsasən dövlət büdcəsinin investisiya xərclərindən Azərbaycan
Avtomobil Yolları Dövlət Agentliyinə 6,4 milyon manat vəsait ayrılıb. İki hərəkət
zolaqlı yolun ümumi uzunluğu 14,5 kilometr, hərəkət hissəsinin eni isə 6 metrdir.
Yolun inşası texnoloji ardıcıllığa uyğun və yüksək keyfiyyətlə həyata keçirilib.
 Qobustan-Poladlı yolu bu bölgədə yaşayan insanların Bakı-Şamaxı-Yevlax avtomobil
yolu vasitəsilə respublikamızın istənilən istiqamətinə hərəkət etməsinə imkan yaradıb.
Bu layihənin icrası sürücülərin təhlükəsizliyinin təmin edilməsi ilə yanaşı, bölgədə
iqtisadiyyatın və kənd təsərrüfatının inkişafında da mühüm rol oynayacaq.

Prezident İlham Əliyev yolun rəmzi açılışını bildirən lenti kəsib.
Azərbaycan Respublikasının Prezidenti İlham Əliyev və birinci xanım Mehriban

Əliyeva mayın 7-də Qobustan Rayon Mərkəzi Xəstəxanasının, “Azərxalça” Açıq
Səhmdar Cəmiyyətinin Qobustan filialının açılışında da iştirak ediblər.

Rəsmi xronika

    Vətənimizin hər qarış torpağı
bizim üçün əzizdir. Ancaq Sədərəkdə
olarkən bu duyğular daha da qüv-
vətlənir. Çünki işğalçı ölkə ilə sər-
həddən cəmi bir neçə metrlik mə-
safədəki abadlığı, inkişafı görmək,
Vətənimizin məhz bu gözəl tor-
paqlardan başladığını düşünmək in-
sana başqa bir qürur verir. Doğrudan
da, ilin hansı fəslində buraya gəlsən,
Sədərəyin özünəməxsus gözəllikləri
vardır. Onu qeyd etməliyik ki, sə-
dərəklilər bacarıqlı, işgüzar insan-
lardır. Bu günlərdə isə burada gör-
düklərim qəlbimi daha da fərəh-
ləndirir. Sədərəkdə əkinçiliklə  məş-
ğul olan qadınlara  yaradılan şərait,
verilən imkanlar, çəkdikləri zəh-
mətin dövlətimiz tərəfindən qiy-
mətləndirilməsi torpaq sahibinə çev-
rilən kənd qadınlarının əkinçiliyə
olan marağını günbəgün artırır. 
     Dövlətimizin yaratdığı şəraitdən
istifadə edib ailə təsərrüfatı quran
kənd qadınlarından biri də rayonun
Sədərək kənd sakini Nazirə Əliye-
vadır. O, öz pay və həyətyanı tor-
paqlarında əkinçiliklə məşğuldur.
Zəhmətkeş qadın bir neçə ildir, alın
tərini torpağa qatır, onu əzizləyir,
bərəkətini Tanrıdan diləyir. Onun
söhbəti:

  – Bu gün muxtar respublika-
mızda, demək olar ki, hər bir ailə
pay torpaqlarına sahibdir. Torpaq
mülkiyyətçiləri, fermerlər sərbəst

təsərrüfatçılıq fəaliyyəti ilə məşğul
olmaq, ailələrinin güzəranını yax-
şılaşdırmaq imkanları qazanıblar.
Dövlətimiz kənd adamlarına pay
torpaqlarını sərbəst əkib-becərmə-
ləri üçün daim lazımi qayğı gös-
tərir. Bütün bunlar isə məhsul is-
tehsalının yüksək sürətlə artması
ilə nəticələnib, əhalinin rifah halı
xeyli yaxşılaşıb. 
    Müsahibim deyir ki, yurdumuzun
torpaqları  çox  səxavətlidir. Əkin-
çinin, biçinçinin ümidləri vaxtında,
vədəsində göyərir. Torpaq çəkdiyin
zəhmətin bəhrəsini artıqlaması ilə
sənə qaytarır. Amma torpaq sığal
sevir. Elə ki ona qədərincə qulluq
göstərdin, səni ümidsiz qoymaz, ba-
rını əsirgəməz. Bir sözlə, torpağın
nazını çəkməlisən ki, barını-bəhərini
də görəsən. Bunun üçün də sinəsi
üstündə bizi bəsləyən torpaq hər
fəslin özünə uyğun dilləndirilməli,
tələb olunan qayğı ilə əhatə olun-

malıdır. Müsahibim onu da deyir
ki, qarşıdan qızmar yay fəsli gəlir
və bu fəsil də bolluq-bərəkətlilik
fəslidir. Çəkdiyimiz zəhmətin
bəhrəsini ta qar yerə düşənədək
toplayacağıq. Həyətyanı sahədə
badımcan, bibər əkmişik. Bu il
tərəvəz əkininə üstünlük vermə-
yimin səbəbi yığdığımız məh-

sullardan hazır yeməklər qablaşdır-
maq istəyimdir. Bu işi bir neçə  kənd
qadını ilə birlikdə görürük. Bir-biri-
mizə əl atıb işimizi yüngülləşdiririk.
Hazırladığımız məhsulların satışı ilə
ailə büdcəmizə kömək etmiş oluruq. 

 Onu da deyim ki, Nazirə xanım
təkcə əkib-becərməklə məşğul deyil,
o həm də Sədərək Rayon Mərkəz-
ləşdirilmiş Kitabxana Sistemində
baş kitabxanaçıdır. Bundan başqa,
boş qalan vaxtlarında çöldə, dağda
bitən bitkilərdən toplayıb qurudur,
qablaşdırır, ailə təsərrüfatı məhsulları
ilə birlikdə satışa çıxarır. 
    Nazirə xanımın anası – yaşı sək-
səni ötmüş Səkinəxatun nənə də
söhbətimizə qoşulur:  
    – Əvvəllər elə bir sədərəkli tapa
bilməzdin ki, həyətində gül istixanası
olmasın. O vaxtlar Sədərək gülləri
ilə tanınırdı. Rusiyanın şəhərlərinə,
Bakıya dəstələnib gedən qərənfillər
buradakı camaatın qazanc mənbəyi

idi. Çörəyi dizinin üstündə olan er-
mənilər fürsət tapan kimi kəsdilər
yolumuzu-izimizi, suyumuzu-seli-
mizi. Kənd adamları bir müddət tə-
sərrüfatdan uzaq düşməli oldu. Bu
da onlara bəs eləmədi, torpağımıza
da sahib olmağa çalışdılar. 90-cı il-
lərin əvvəlləri burada
gedən döyüşlərdə ço-
xunun əkin-tikini, ev-
eşiyi mənfur gülləsinə
tuş gəlsə də, bir gündə
onlarla şəhid versək
də, bir addım geri
 çəkilmədik. Bunlar
 hamısı, Allah  rəhmət
etsin, ulu öndərimizin
əməyi sayəsində oldu.
Hamı ONA o qədər inanırdı ki,
gəlişi ilə ürəyimizdə gələcəyə ümid
doğurdu. Və biz igid oğullarımızın
sayəsində bu gözəl günlərimizə qo-
vuşduq. İndi, Allaha şükür, qazımız,
işığımız, rahat həyatımız var. O
mənfurların beş addımlığında ya-
şayırıq da, yaradırıq da. Arxayınıq
ki, yurdumuz əmin əllərdədir. Onu
sevən mərd oğulların sayəsində hər
gün çiçəklənir. Sədərəyə göstərilən
qayğı isə məni sevindirir, ömrümü
uzadır. 
   Səkinəxatun nənə deyir ki, qızım,

sənin yadına çətin gələr, vaxt var

idi qadınlarımız min bir əziyyətlə
ərsəyə gətirdikləri məhsulları rahat
şəkildə Sədərək bazarına çıxarıb
sata bilməzdilər. İndi, Allaha şükür,
buradakı qadınlara hər cür şərait
yaradılıb. Kim istəyirsə əkir-becərir,
məhsulunu yığıb satır. Bu gün kən-
dimizdə yaxşı təsərrüfat sahibi olan
qadınlarımız var. Qızlarımız ali
təhsil alır, biri həkim, digəri tibb

bacısı, müəllim, mühəndis olur. 
    Buradakı zəhmətkeş qadınlarla
həmsöhbət olanda çörəklərini halal
zəhmətlə, torpağı əkib-becərməklə
qazanan insanların illər öncə çək-
dikləri çətinlikləri düşünürəm.
Amma indi bütün bu çətinliklər
aradan qaldırılıb, həmin qayğılar
öz həllini tapıb. Torpaq islahatları
insanların gözünə işıq, əl-ayağına
təpər verib. Bir sözlə, muxtar res-
publikamızda insanların yaxşı ya-
şaması üçün yaradılan hərtərəfli şə-
rait sakinlərə rahatlıq gətirib.

- Ramiyyə ƏKBƏROVA

Torpağı nə qədər əzizləsən, bir o qədər də
bar-bərəkət görərsən

    Yanından şütüyüb keçdiyimiz
Cəhriçay isə sanki ünvana tələsən
yolçu kimi bizdən uzaqlaşırdı. Uzaq-
dan gözə dəyən Gülşənabadın evləri
də bu çayın boyunca səpələnmişdir.
Axşamdan yağan yağış torpağın
üzünü xal-xal bəzəmişdi. Çobanların
qoyun-quzunu səsləyib təpələrin
yamacına qaldırması, illərdir həzin
bir ritm ilə axan bulaqlar, kənddən
bir az aralıda salınmış yeni meyvə
bağında çalışıb, hərdən dayanıb
yorğunluğunu çıxaran zəhmətkeş
Vidadi əmi, yazda Naxçıvan mət-
bəxinin döyünən ürəyinə çevrilən
yaz pencərləri “ovuna çıxan” qız-
gəlinlər bənzərsiz kənd mühitində
olduğumuzu xatırladırdı. Bu isti-
qamətdə yerləşən kəndlərin hər bi-
rinin müasir mənzərəsi barədə ya-
zılar hazırladığımdan Gülşənabada
uzanan yol da mənim üçün yad de-
yildi. Kəndə doğru istiqamət verən
nişanın izi ilə irəliləyirik. Bu kiçik
yaşayış məntəqəsini Cəhriyə bir-
ləşdirən körpü hələlik “keçilməzdir”.
İnşaatçılardan biri bizə yaxınlaşıb
yolumuzu dəyişməyi məsləhət görür.
Deyir ki, uzunluğu 100 metrdən
çox olan körpü əsaslı təmir edilir.
Qərəz, bu körpüdə işlər yekunlaşana
qədər bizim kimi kəndə gələn
qonaq -qara bir müddət alternativ
yollardan istifadə etməli olacaq.
Nəzərə alsaq ki, bununla da istər
avtomobillərin, istərsə də Gülşən -
abad və ətraf kənd lərin əhalisi üçün
rahat gediş-gəliş təmin olunacaq,
onda gözləməyə dəyər. 
    Kiçik kənd barədə oxucuya qısa
arayış təqdim edərək bildirim ki,
Payız kənd inzibati ərazi dairəsi
üzrə nümayəndəlikdə birləşən Gül-
şənabadın 610 sakini vardır. Bəs
necə yaşayırlar, işləri-gücləri nədən
ibarətdir, kənddəki ab-hava necədir?
Bu barədə bir qədər sonra... 
    Köhnə tanışlığımız olan kənd
məktəbinin direktoru Sabir müəl-
limlə yolüstü söhbət edirik. Deyir
ki, Gülşənabada gələnlər bu yaşayış
məntəqəsinin tarixi, gün-güzəranı

ilə maraqlanırlar. Mən də onlara
həvəslə məlumat verirəm. Abad-
laşdırılan kənddaxili yollar, həyət-
bacamıza çəkilən yeni içməli su
xətti, oğul-uşaq üçün tikilən yeni
məktəb və digər tikililər barədə
danışıram. Müsahibim əli ilə inşa
edilən yeni məktəb binasını gös-
tərib: “Mart ayından etibarən ağır
texnikanın səsi ətraf aləmi bürüyüb.
İnşaatçılar, iş icraçıları gəlib əraziyə
baxış keçirdilər. Qərar verildi ki,
kəndin mərkəzində 144 şagird yer-
lik ikimərtəbəli məktəb binası inşa
olunsun. İşlər aramsız olaraq davam
etdirilir. Məktəb barədə yaman çə-
tinliklərimiz olub. Bura dördillik
təhsil ocağı olduğundan şagirdlə-
rimiz təhsillərini davam etdirmək
üçün illərdir, qonşu Payız və Cəhri
kəndlərinə üz tutublar. Yayın istisi,
qışın soyuğunda bu həm valideyn-
lər, həm də uşaqlar üçün əlavə
problem demək idi. Söz vaxtına
çəkər, – deyiblər. Elə bu yağışlı
günlərdə məktəb kollektivi üçün
əlavə qayğılar yaranardı. O gün
məktəbin layihəsi ilə tanış olmu-
şam. Sizi inandırım, sanki məktəb
yox, universitetlərdəki tədris kor-
pusuna bənzəyir. Bizə bu sevinci
yaşadanlar var olsun”, – deyir.
    “Sizi xoş gördük, müxbir qardaş.
Allah sizin də cavanlara, subaylara

toy qismət eləsin. Qızım gəlin köçür,
toy-büsat qururuq deyə başımız qa-
rışıqdı. Amma Allah qonağına hör-
mət, ehtiram bizim xalq olaraq ən
böyük mənəvi dəyərimizdir. Dedilər
ki, kəndə jurnalistlər gəlib, Gülşən -
abad haqqında yazı hazırlayacaqlar.
Düşündüm ki, bir ağsaqqal kimi
kəndimizin dünəni və bu günü ba-
rədə söz deməyə mənim də haqqım
var”. Az öncə uzaqdan əlini gözünün
üstünə qoyub bizi süzən Məhərrəm

Zeynalovun bu sözlərindən görürəm
ki, elinə-obasına bağlı adamdır və
üstəgəl, söz boğçası da doludur.
Sevinirəm, ona görə ki, çox yaxşı
müsahib tapmışam. Məni maraq-
landıran, düşündürən nə varsa, on-

dan soruşa bilərəm. Digər bir tə-
rəfdən, müsahibimin toy xəbəri se-
vincimə sevinc qatır. Kənddə yeni
ailələr qurulur, yurd yerləri salınır,
məskunlaşma artır. 
    “Necə yaşayırsınız?” – sualını
ünvanlayanda Məhərrəm kişinin
cavabları cilalanır. Deyir ki, daha
əvvəlki kimi cavan-coluq bir tikə
çörək ucbatından yaxın-uzaq ellərə
üz tutmur. Hər kəs öz doğma oca-
ğında işlə təmin olunub. Elə mənim
oğlum bu yaxınlarda imtahan ve-
rərək dövlət orqanlarının birində
işə düzəlib. Dövlətimiz onun kimi

yüzlərlə gəncə iş imkanı yaradıb.
Bu qalsın bir tərəfə, hər il təsərrü-
fatlarını genişləndirərək gün-güzə-
ranını, dolanışığını təmin edənlər
kifayət qədərdir. Qonşum Qaçay
kişi irili-xırdalı 700-ə yaxın qoyun-
quzu saxlayır. Əti, südü, yağı, yunu,
bugün-sabah qiyməti 250 manatdan
aşağı olmayacaq quzuları ilə öyünür.
Haqqı da var. Kəndimizdə yeni
meyvə bağı salanlar, taxıl əkini
aparanların indi, belə desək, “baş-

larını qaşımağa vaxtları yoxdu”.
Dövlət isə onların qolundan tutur.
Təsərrüfatlarını daha da genişlən-
dirmələri üçün güzəştli kreditlər
verir. Onlar da bazarı keyfiyyətli
kənd təsərrüfatı məhsulları ilə təmin
etməklə bu qayğıya cavab verirlər.
    Mən özüm təqaüdçüyəm. Sağ
olsun, dövlət başçısının qərarı ilə
bu il mənim də təqaüdüm 160 manat
olub. Həm də 50-yə yaxın arı ailəsi
saxlayıram. Bu sahədən əldə etdiyim
gəlir də gün-güzəranımızın yaxşı-
laşmasına təsir edir. 
    Məhərrəm kişi deyir ki, elə ki
yaz gəldi, arıçılar üçün ən qayğılı
günlər başlayır. Gərək qışdan çıxmış
yeşiklər təmizlənsin, zəif arı ailə-
lərinə digər yeşiklərdən kömək ve-
rilsin, xəstəliklərə qarşı dərmanlama
işləri aparılsın. Sağ olsun, o gün

icra nümayəndəsi Firəddin Əliyev
rayon Baytarlıq İdarəsindən  verilən
pulsuz dərman preparatlarından alıb
gətirib. Şükür, bu il yaxşı başlayıb,
vaxtında yağışlar yağır. Ümidvarıq
ki, belə davam etsə, bu il də arıçılar
üçün məhsuldar olacaq.

Söhbətimizi toy həyətindəki çay

süfrəsi arxasında davam etdiririk.
Kimi toy üçün ət doğrayır, kimi
mağarı yerbəyer edir, kimi də qab-
qaşıq dalınca qaçırdı. Bir sözlə, hə-
yətdə qələbəlik hökm sürürdü. Bax
elə işin-gücün bu vaxtında bizi qo-
naq edən müsahibim qazımız, işı-
ğımız daimidir, amma samovarda
odunla qaynadılan çayın dadı bir
başqadır, – deyə yaxınlıqdakı sa-
movardan süzülən pürrəngi çayı
qarşıma qoyur: 
    – İlin elə bir vədəsində bura
təşrif buyurmusunuz ki, kəndimiz
əsl tikinti meydanına çevrilib, se-
vincimizin həddi-hüdudu yoxdur.
Atalar yaxşı deyib: – Su səni apa-
rırsa, gərək ona sel deməyi bacara-
san. Əvvəl bir tikə qəndi belə, almaq
üçün çayı adlayıb Cəhri kəndinə
gedirdik. İndi burada xidmət mərkəzi
tikilir, kəndin bütün təşkilatlarının
bir ünvanda fəaliyyət göstərəcəyi
kənd mərkəzi inşa olunur, həyətlə-
rimizə içməli su xətti çəkilir. Bir
sözlə, yaxşı yaşayış üçün nə lazım-
dırsa, dövlət onu da edir.
    Evdə ömrünün 87-ci baharını
yaşayan ağbirçək Zərxanım nənə
ilə tanış oluruq. Sevinclə deyir ki,
nəvəm gəlin köçür. Ona öz əllərimlə
toxuduğum xalçalardan cehiz ver-
mişəm. Ümumiyyətlə, ta qədimdən
kəndimizdə xalça toxunaraq gəlin
köçənlərə verilməsi ənənəsi var.
Bir neçə il bundan əvvəl dövlət nü-

mayəndələri gəlmişdi. Bu işi yaxşı
bacaran gəlinimi xalçatoxuma la-
yihəsinə cəlb etdilər (“Ənənəni qo-
ruyaq, evdə xalça toxuyaq” layihə-
sini nəzərdə tutur). Əl əməyi, göz
nuru olan xalçaları toxuyub dövlətə
təhvil verir. Əvəzində isə yaxşı mə-
vacib alır. 

Gülşənabad abad yaşayış məntəqələri 
sırasına qoşulur

    Beləliklə, muxtariyyətin 95-ci ilində Gülşənabad da adını  Naxçıvanın
abad kəndləri siyahısına yazdıracaq. Kiçik yaşayış məntəqəsinin timsalında
görülən böyük işlər qədim diyarın müstəqillik illərində qazandığı uğurları
bir daha nümayiş etdirir. 

                                                                                             Muxtar RZAZADƏ
Bu məqalə “Muxtariyyətin quruculuq, inkişaf və sabitlik dövrü”

mövzusunda yaradıcılıq müsabiqəsinə təqdim etmək üçündür.

Yazın gəlişi ilə dərə-təpələr rəngini dəyişmiş, çəməndən xalı salmışdı.
Baharın ilıq nəfəsinin duyulması ilə birlikdə Uca Yaradanın dağlara-
düzlərə, kövşənlərə ərməğan etdiyi qazayağı, şomu, yemlik torpaqdan
baş qaldıraraq təbiətin ümumi ahənginə tabe olmuşdu. Bir sözlə, çöl-
bayır güllərin, çiçəklərin dili ilə danışırdı. Bu yerdə gözəl şairimiz
Məmməd Arazın Naxçıvan təbiətini xarakterizə edən “Mənim Naxçıvanım”
adlı şeirindən bir bənd yadıma düşür:

    Bir bağban əli var təbiətində,
    Dağda çiçəyi bol, bağda barı bol.
    O, yaxın dostudur təbiətin də,
    Yayda günəşi bol, qışda qarı bol.

    Naxçıvan Muxtar Respublikası
Ali Məclisinin Sədri yanında Dövlət
Qulluğu Məsələləri üzrə Komissiya
aprel ayında fəaliyyətində peşəkar-
lığın və keyfiyyətin artırılması, şəf-
faflıq və obyektivliyin tam təmin
olunması, dövlət qulluğuna dair
qanun vericiliyin tətbiqinə nəzarətin
gücləndirilməsi istiqamətində təd-
birləri davam etdirmişdir. Ötən ay
komissiyanın internet portalının
(www.dqmk.nmr.az) yeni variantı is-
tifadəyə verilmişdir. Müvafiq dövlət
orqanlarının müraciətləri nəzərə alın-
maqla vakant aparat rəhbəri, şöbə
müdiri və sektor müdiri vəzifələrinin
tutulması üçün 11 nəfərin iştirakı
ilə test imtahanları keçirilmiş,
onlardan 5-i müvəffəqiyyət qazanaraq
sertifikat əldə etmişdir. Həmçinin
dövlət qulluğu, vergi və gömrük or-
qanlarında xidmətə qəbul, eləcə də
müəllimlərin işə qəbulu üçün təşkil
edilmiş hazırlıq kurslarında 169 nəfər
iştirak etmiş, 77 nəfərin iştirakı ilə
sınaq imtahanları keçirilmişdir.
    Komissiya tərəfindən dövlət or-
qanlarında vakant vəzifələrin tu-
tulması üçün elan edilmiş müsabi-
qədə müvəffəqiyyət qazanmış şəxs-
lərin Dövlət Bayrağı Muzeyində
təntənəli andiçmə mərasimi keçi-
rilmiş, ilk dəfə dövlət qulluğuna

qəbul olunmuş 88 nəfər andiçmə
mərasimində iştirak etmişdir. Nax-
çıvan Dövlət Universitetinin Dövlət
və bələdiyyə idarəetməsi ixtisasının
tələbələri üçün “Dövlət orqanlarında
vətəndaşların dövlət qulluğuna mü-
sabiqə vasitəsilə qəbulu qaydaları”
və “İnkişaf etmiş ölkələrdə dövlət
qulluğu” mövzularında açıq dərs,
“Vətəndaşların dövlət qulluğuna
qəbulunun stimullaşdırılması” adlı
ilk startap layihəsinin təqdimatı
olmuşdur.
    Azərbaycan Respublikası Nazirlər
Kabinetinin 2019-cu il 16 aprel
tarixli Qərarı ilə “Azərbaycan dilinin
Orfoqrafiya Normaları”nın təsdiq
edilməsi ilə əlaqədar komissiya tə-
rəfindən 35 nəfərin iştirakı ilə “Döv-
lət orqanlarında sənədlərlə işin apa-
rılması qaydaları” mövzusunda maa-
rifləndirici seminar keçirilmiş, Dövlət
Gömrük Komitəsi ilə birlikdə göm-
rük orqanlarına işə qəbulla bağlı
müsabiqə elan edilmişdir. Ehtiyat
kadrlarla işin təşkili məsələləri də
diqqətdə saxlanılmış, ehtiyat kadrlar
siyahısında olan 1 namizəd vakant
vəzifəyə təyin olunmuşdur.

       Naxçıvan Muxtar Respublikası

Ali Məclisinin Sədri yanında 

Dövlət Qulluğu Məsələləri üzrə 

Komissiyanın mətbuat xidməti

Vəzifələr icra edilir

    Ümummilli lider Heydər Əliyevin
anadan olmasının 96-cı ildönümünə
həsr edilmiş yeniyetmələr arasında
sərbəst güləş üzrə “Heydər Əliyev
kuboku” uğrunda Naxçıvan Muxtar
Respublika turniri keçirilib.
     Naxçıvan Muxtar Respublikası
Güləş Federasiyasının sədri Azər
Zeynalov turnirin açılış mərasimində
çıxış edərək deyib ki, ümummilli
liderimiz Heydər Əliyevin müəy-
yənləşdirdiyi idman siyasəti muxtar
respublikada uğurla davam etdirilir.
Naxçıvan Muxtar Respublikası Ali
Məclisinin Sədri cənab Vasif Talıbovun
diqqət və qayğısı nəticəsində müasir
idman infrastrukturu yaradılmış, id-
manın kütləviliyi təmin edilmişdir.
Gənclərin fiziki hazırlığı və asudə
vaxtlarının səmərəli təşkili diqqətdə
saxlanılır. Göstərilən dövlət qayğısı
nəticəsində idmanın güləş növü ilə
məşğul olanların sayı da ildən-ilə
artır. Hazırda Naxçıvan Muxtar Res-
publikası Güləş Federasiyasının tər-
kibində yunan-Roma, sərbəst güləş,
cüdo və sambo idman növləri üzrə

2 minə yaxın idmançı məşğələlərdə
iştirak edir. Güləşçilərimiz beynəlxalq
yarışlarda, dünya və Avropa çem-
pionatlarında uğurlar qazanırlar.
    Azər Zeynalov xalqımızın ümum-
milli lideri Heydər Əliyevin anadan
olmasının 96-cı ildönümünə həsr
edilmiş sərbəst güləş üzrə muxtar
respublika çempionatının da sağlam
idman mübarizəsi şəraitində keçə-
cəyinə əminliyini bildirib, yarışı

açıq elan edib.
    Naxçıvan Muxtar Respublikası
Gənclər və İdman naziri Azad Cab-
barov çıxış edərək Naxçıvan Muxtar
Respublikasında idmanın inkişafı,
gənclərin fiziki və mənəvi hazırlığı,
onların asudə vaxtlarının səmərəli
təşkili sahəsində görülən işlərdən
danışıb. 
    Sonra Azərbaycan Respublika-
sının Dövlət Himni səsləndirilib.

    Tədbirin bədii hissəsində Nax-
çıvan Dövlət Filarmoniyasının Mah-
nı və Rəqs Ansamblının çıxışı olub. 
    Turnirdə 100-dən çox idmançı
10 çəki dərəcəsində mübarizə aparıb.
Yekun nəticəyə əsasən Tuncay
Məmmədov (45 kiloqram), Uğur
Məmmədov (48 kiloqram), Yusif
Əhmədli (51 kiloqram), Seymur
Qasımov (55 kiloqram), Abbas Nə-
zərəliyev (60 kiloqram), Əli Əlioğlu

(65 kiloqram), Anar Həsənov
(71 kiloqram), Rəvan Bayramov
(80 kiloqram), Qoca Əhmədov
(92 ki  loqram) və Nuran Vəliyev (110
kiloqram) qalib adını qazanıblar.
    Komanda hesabında isə turnirin
baş mükafatını “Naxçıvan” koman-
dası qazanıb.
    Sonda qaliblər diplom və hə-
diyyələrlə mükafatlandırılıblar.

                                  “Şərq qapısı”

Sərbəst güləş üzrə muxtar respublika turniri keçirilib

     Naxçıvan Biznes Mərkəzində Nax-
çıvan Muxtar Respublikası Dövlət
Miqrasiya Xidməti və Naxçıvan Dövlət
Universitetinin birgə təşkilatçılığı ilə
əcnəbi tələbələr üçün əcnəbilərin və
vətəndaşlığı olmayan şəxslərin hüquqi
vəziyyətinə dair tədbir keçirilib. 
    Tədbiri universitetin rektoru,
AMEA-nın müxbir üzvü Saleh Mə-
hərrəmov açaraq ulu öndərimizin
təhsilin inkişafı sahəsindəki misilsiz
xidmətlərindən danışıb. O bildirib
ki, bu gün uğurla həyata keçirilən
təhsil siyasəti tədrisin keyfiyyətinin
yüksəlməsinə, müəllimlərin pedaqoji
ustalığının artmasına və tələbələrin
mükəmməl təhsil almasına imkan
verib. Naxçıvan Dövlət Universite-
tində ali təhsil alan əcnəbi tələbələrin
sayının ilbəil artması da atılan məq-
sədyönlü addımların bəhrəsidir.
    Dövlət Miqrasiya Xidmətinin
rəisi, III dərəcəli dövlət miqrasiya

xidməti müşaviri Şahin Nəbiyev
çıxış edərək bildirib ki, mövcud
sabitlik, artan sosial-iqtisadi inkişaf
nəticəsində muxtar respublikaya
miqrasiya axını ilbəil artır. 
    Vurğulanıb ki, belə tədbirlərin
təşkili həm əcnəbi tələbələrin miq-
rasiya sahəsində maariflənməsinə,
öz hüquq və vəzifələri ilə bağlı mə-
lumatlı olmalarına, həm də muxtar
respublikanın turizm potensialının
təbliğinə xidmət edir.
    Xidmətin baş inspektoru Elnur
Zellabdinov çıxışında əcnəbilərin
və vətəndaşlığı olmayan şəxslərin
Azərbaycan Respublikası ərazisində
müvəqqəti olması və yaşaması ilə
bağlı qanunvericilikdə nəzərdə tu-
tulan məqamlara toxunub, bu barədə
slayd vasitəsilə tədbir iştirakçılarına
ətraflı məlumat verib.
    “Miqrasiya sahəsində qanun -
vericiliyin tələblərinin pozulmasına

görə mövcud qanunvericilikdə nə-
zərdə tutulmuş məsuliyyət” möv-
zusunda xidmətin baş inspektoru
Vəli Quliyev çıxış edib. 
    Universitetin Tibb fakültəsinin
Müalicə işi ixtisası üzrə tələbəsi
Joseph Okpamen Dövlət Miqrasiya
Xidmətinin onlar üçün yaratdığı
şəraitdən danışıb, təşkil olunan maa-
rifləndirmə tədbirlərinə və sənəd-
ləşdirmə işlərində göstərdikləri xid-
mətə görə minnətdarlığını bildirib.
    Diskussiya şəklində davam edən
tədbirdə əcnəbi tələbələrə maarif-
ləndirici bukletlər təqdim olunub,
müvafiq müraciətlər qəbul edilib.
Həmçinin Naxçıvan Biznes Mərkəzi
ilə tanışlıq olub.
    Sonra əcnəbi tələbələrin Ağbulaq
İstirahət Mərkəzinə gəzintiləri təşkil
edilib. Mərkəzdə ulu öndər Heydər
Əliyevin anadan olmasının 96-cı
ildönümü münasibətilə mini-futbol
yarışı keçirilib. 4 komandanın iştirak
etdiyi yarışda “Stomatologiya” ko-
mandası I, “Dünya iqtisadiyyatı”
komandası II, “Əczaçılıq” koman-
dası III yerə layiq görülüblər. Sonda
qaliblərə qiymətli hədiyyələr təqdim
olunub.

       Naxçıvan Muxtar Respublikası

Dövlət Miqrasiya Xidmətinin 

mətbuat xidməti

Əcnəbi tələbələrin iştirakı ilə tədbir təşkil olunub

    Bu yurd yeri qədim Azərbay-
canın milli musiqisinin beşiyi sa-
yılır. Gözəlliyi ilə gözoxşayan əs-
rarəngiz Şuşa şəhəri Pənahəli xan
Cavanşirin adı ilə bağlıdır. Belə
ki, 1747-ci ildə Nadir şah öldü-
rüldükdən sonra Pənahəli bəy xan
elan edilir və Qarabağ xanlığını
düşmən hücumlarından qorumaq
məqsədilə alınmaz bir qala tikdir-
məyi qərara alır. 1750-ci ildə Qa-
rabağın səfalı guşəsində, üç tərəf-
dən sıldırım qayalarla əhatə olun-
muş dağ yaylasında yeni qalanın
bünövrəsini qoyur. Pənahəli xan
hasarın içərisində yeni binalar və
özü üçün saray tikdirir. Yerli əhali
bu şəhəri Pənahəli xanın şərəfinə
“Pənahabad” adlandırır. Şişuclu
dağlar əhatəsində yerləşən Pənah -
abad əvvəllər “Şişə”, sonralar isə
“Şuşa” adlandırılıb.
    Azərbaycanın çar Rusiyası tə-
rəfindən işğalına qədər Şuşa şəhəri
Qarabağ xanlığının iqamətgahı və
xanlığın inzibati mərkəzi olub. Ru-
siyaya güclü Qarabağ xanlığı sərf
etmirdi və çar məmurları xanlığı
zəiflətmək üçün hər cür vasitəyə

əl atırdılar. Yeganə çıxış yolunu
isə Azərbaycana və onun ayrılmaz
tərkib hissəsi olan Qarabağa, Şuşaya
ermənilərin köçürülməsində görür-
dülər. Ermənilərin xislətinə və psi-
xologiyasına yaxşı bələd olan, on-
lardan gələcəkdə də özlərinin geo-
siyasi maraqları üçün istifadə etmək
məqsədilə çar Rusiyası Azərbaycan
torpaqlarına, o cümlədən Qarabağa
erməni ailələri köçürməyə başlayır.
1832-ci ildə azərbaycanlılar Qara-
bağ əhalisinin 91 faizini təşkil edir-
disə, köçürmə siyasəti nəticəsində
bu, 64,8 faizə enmişdi.
    1822-ci ildə Qarabağ xanlığı ləğv
olunmuş, əvəzində eyniadlı əyalət
yaradılmış və 1840-cı il islahatı ilə
“Qarabağ əyaləti” yerində yaradılan
və Kaspi (Xəzər) vilayətinə daxil
edilən “Şuşa qəzası” 1868-ci ildən
Yelizavetpol (Gəncə) quberniyasına
verilmişdir. Bu vəziyyət Azərbaycan
sovetləşənə qədər davam etmişdir.
Bu cür parçalanmalar, inzibati
ərazi bölgüsünün kobudcasına po-
zulması isə, ümumilikdə, erməni-
lərin Azərbaycana qarşı gələcəkdə
irəli sürəcəkləri ərazi iddiaları

üçün zəmin hazırlamışdır.
    Xəyanətkar ermənilər tərəfindən
Şuşadakı tarixi mədəniyyət abidə-
lərimiz sovet hakimiyyəti illərində
də dağıdılıb. Şuşa şəhərinin yenidən
dirçəldilməsi yalnız 1969-cu ildə
ümummilli lider Heydər Əliyevin
Azərbaycana rəhbər seçilməsindən
sonra mümkün olub. Məhz ulu
 öndərimizin təşəbbüsü ilə şəhərin
tarixi-memarlıq abidələrinin dağı-
dılmasının qarşısını almaq üçün təd-
birlər görülüb, 1977-ci ilin avqust
ayında Azərbaycan SSR Nazirlər
Soveti “Şuşa şəhərinin tarixi hissəsini
tarix-memarlıq qoruğu elan etmək
haqqında” qərar qəbul edib. Şəhərin
sosial-iqtisadi və mədəni həyatının
dirçəldilməsi üçün də xeyli iş görü-
lüb, ölkədə tar, kamança, ud, nağara
və digər milli musiqi alətlərini is-

tehsal edən yeganə Şərq Milli Musiqi
Alətləri Fabriki istifadəyə verilib,
Azərbaycan mədəniyyət və incəsə-
nətinin korifeyləri olan Ü.Hacıbəy-
linin, Bülbülün, X.Natəvanın,
M.M.Nəvvabın ev-muzeyləri təşkil
olunub, 1982-ci ilin yanvarında
M.P.Vaqifin məqbərəsi açılıb. 
    Ümummilli lider Heydər Əliyev
Şuşanın Azərbaycan üçün müstəsna
əhəmiyyətini yüksək qiymətləndi-
rərək deyib: “Şuşasız Qarabağ,
Qarabağsız isə, ümumiyyətlə, Azər-
baycan yoxdur”.
    Şuşa həm də Cıdır düzü ilə məş-
hurdur. 350 hektar sahədə yerləşən
Şuşa şəhərinə ancaq bir nəqliyyat
yolu var idi: Ağdam-Əskəran-
Xocalı-Xanbağı-Ağa körpüsü-Şuşa
yolu. 
    Şuşa XX əsrdə 3 dəfə erməni

təcavüzünün qurbanı olub. 1905-
1907-ci illərdə şəhər ermənilər tə-
rəfindən hücuma məruz qalıb və
yandırılıb. 1920-ci ildə Şuşanın
xeyli hissəsi daşnaklar tərəfindən
dağıdılıb. Məlum işğal faktı isə
1992-ci ilin mayında olub...
    Bu gün Şuşa şəhəri düşmən işğalı
altında qələbə sorağındadır. 2016-cı
ilin Aprel döyüşləri, 2018-ci ilin
Günnüt zəfəri süni şəkildə uydu-
rulmuş yalançı erməni mifini dar-
madağın etdi, ordumuzun qüdrətinə
inam yaratdı, Şuşa torpağına ümid
işığı oldu. Lələtəpə, Qızılqaya və
Eyvazxan yüksəkliklərinin fəth edil-
məsi, həmin zirvələrdə Azərbaycan
bayrağının dalğalanması böyük milli
qürur hadisəsi olmaqla yanaşı, həm
də Böyük Qələbənin uzaqda olma-
dığını göstərdi. Günnütə, Cocuq
Mərcanlıya qayıdış, sanki Şuşaya,
Laçına, Xankəndiyə Böyük Qayı-
dışın müjdəçisinə çevrildi. Bəli, biz
bu torpaqlara mütləq qayıdacağıq –
istər sülh, istərsə də müharibə yolu
ilə. Çünki əzmimiz, iradəmiz, bir-
liyimiz, gücümüz var. Bütün bunlar
bizi Şuşaya aparacaq. Böyük istiqlal
şairi Mehmet Akif Ərsoyun “İstiqlal
marşı”nda yazdığı kimi: “Doğa-
caqdır sənə vəd etdiyi günlər Haq-
qın... Kim bilir, bəlkə yarın, bəlkə
yarından da yaxın”.

                       - Rauf KƏNGƏRLİ

    Azərbaycanın dilbər guşəsi Qarabağın baş tacı, dağlar gözəli olan
Şuşa 27 il bundan əvvəl – 1992-ci il mayın 8-də Ermənistan hərbi bir-
ləşmələri tərəfindən işğal edilib. 25 min nəfərədək azərbaycanlının ya-
şadığı bu şəhər mayın 8-nə keçən gecə təcavüzkar erməni silahlı bir-
ləşmələrinin intensiv artilleriya atəşinə məruz qalıb. Qəhrəman dö-
yüşçülərimizin inadlı müqavimətinə baxmayaraq, ermənilər keçmiş
sovet ordusunun 366-cı alayının 40 zirehli texnikasının bilavasitə
iştirakı və köməyi ilə Şuşa şəhərini işğal ediblər. 

Şuşa qələbə sorağındadır...



İtmişdir
Naxçıvan şəhəri, Şəhriyar küçəsi, ev 13-də yaşayan Hacıyev İbrahim Abbasqulu

oğlunun adına olan 4585 inventar nömrəli texniki pasport itdiyindən etibarsız sayılır.

    Ümummilli lider Heydər
Əliyevin anadan olmasının
96-cı ildönümünə həsr olunmuş
futbol üzrə keçirilən “Heydər
Əliyev kuboku” uğrunda Nax-
çıvan Muxtar Respublika tur-
nirinə yekun vurulub.
    Final görüşündə “Araz-Nax-
çıvan” və Naxçıvan Dövlət Uni-
versitetinin komandaları üz-üzə gə-
lib. Görüş birincinin 3:0 hesablı
qələbəsi ilə başa çatıb. Bununla
“qırmızı-ağlar” son 5 mövsümdə
4-cü dəfə kubok qazanıblar.
    Mükafatlandırma mərasimindən
öncə çıxış edən Naxçıvan Muxtar
Respublikası Gənclər və İdman na-
ziri Azad Cabbarov vurğulayıb ki,
muxtar respublikada idmanın inki-
şafına hərtərəfli şərait yaradılıb,
mütəmadi olaraq tədbirlər, yarışlar,
turnirlər təşkil edilir. Məhz buna
görədir ki, Naxçıvanda beynəlxalq
yarışlar yüksək səviyyədə keçirilir.
Bu gün idmançılarımız beynəlxalq
arenalarda uğur qazanırlar. 
     Bildirilib ki, muxtar respublikada
bütün idman növləri kimi, futbolun
da inkişafı diqqət mərkəzində saxla-
nılır və bu istiqamətdə uğurlu nəticələr
əldə olunur. Muxtar respublikanın
şəhər və rayon mərkəzləri ilə yanaşı,
kəndlərində də stadionların tikilməsi,
mövcud obyektlərin yenidən qurul-
ması artıq ənənə halını alıb. 
    Nazir bu turnirdə qalib gələn ko-
mandanı təbrik edib, gələcək oyun-
larında onlara uğurlar arzulayıb.
    Naxçıvan Muxtar Respublikası
Futbol Federasiyasının sədri Səbuhi
Şahverdiyev çıxışında bildirib ki,
muxtar respublikamızın bütün ra-

yonlarında və kəndlərində idmana
maraq yüksək səviyyədədir və bu-
rada idmanın kütləviliyinin təmin
olunmasına hər zaman xüsusi diqqət
yetirilir.  Muxtar respublikanın kənd -
lərində idmanın, xüsusilə futbolun
inkişafı üçün əlverişli şəraitin olması
gənclərdə futbola marağı daha da
artırır. 
    Futbol Federasiyasının sədri  tur-
nirdə sərgilənən oyuna görə hər iki
komandanı təbrik edib, qalib ko-
mandaya gələcək yarışlarda uğurlar
arzulayıb.
    Kəngərli Rayon İcra Hakimiy-
yətinin başçısı Kamal Ələkbərov
bildirib ki, rayonun yaradılmasından
keçən 15 il ərzində bütün sahələrlə
yanaşı, idmanın da inkişafına hər-
tərəfli şərait yaradılıb. Məhz bunun
nəticəsidir ki, Kəngərli rayonunun
yetirmələri müxtəlif idman yarış-
larında yüksək göstəricilər əldə edir-
lər. Ötən il Kəngərli rayon mərkəzi
stadionunun istifadəyə verilməsi
isə gənclərdə futbola marağı daha
da artırıb. Bütün bunlar gənclərə
və idmançılara göstərilən dövlət
qayğısının bariz nümunəsidir. 
    Sonda final iştirakçıları diplom
və hədiyyələrlə mükafatlandırılıblar.
Qalib komandaya isə kubok təqdim
edilib.

- C.MƏMMƏDOV

“Heydər Əliyev kuboku” uğrunda turnirin qalibi
“Araz-Naxçıvan” komandasıdır

    Ulu öndər Heydər Əliyevin anadan olmasının
96-cı ildönümünə həsr edilən “Naxçıvan-2019” Bey-
nəlxalq Şahmat Festivalında artıq 6 tur geridə qalıb.
Festivalda iştirak edən zəka sahiblərinin fikirlərini
öyrəndik.
    Qulami Mehdi Orimi – İran: – İlk dəfədir ki,
Naxçıvanda keçirilən beynəlxalq turnirdə iştirak

edirəm. Digər yarışlarda iranlı
şahmatçılar mübarizə aparıb və
bu barədə onlardan məlumat al-
mışam. Təşkilatçılıq baxımından
bizim rahatlığımız üçün hər cür
şərait yaradılıb. 

Naxçıvana atamla gəlmişəm.
Bura mənə çox doğma gəldi. İn-
sanların bizə qarşı rəftarı, müna-

sibəti, qonaqpərvərliyi sevindiricidir. Hələ şəhərin gö-
zəlliyi bir başqadır, axşamlar sakit və təmiz şəhərdə
gəzmək çox xoşdur. Boş vaxtlarımda atamla şəhəri
gəzirik. Ötən günlərdə universitetlərdə olduq, tələbələrlə
söhbət etdik. Ora getməyimizin səbəbi isə təhsillə
maraqlanmağımızdır. Çünki mənim bacım hazırda
İranda tibb üzrə təhsil alır və atam istəyir ki, rezidentura
təhsilini burada alsın.
    Mithil Aygaonkar – hindistanlı FİDE ustası:
– Naxçıvanda keçirilən turnirə Hindistanın Munbay

şəhərindən qatılıram. Turnir çox
yüksək səviyyədə təşkil olunub.
Mənimlə yanaşı, daha 3 hindistanlı
şahmatçı beynəlxalq festivalda iş-
tirak edir. Əsas hədəfim reytinq
xalımı düzəltmək və mükafatçılar
sırasında yer almaqdır. Hazırda
keçirilən 6 turdan sonra 1,5 xal
toplamışam. Qarşıda hələ 3 oyunum
var və maksimum nəticə qazanmağa çalışacağam.
    Şəhərinizin gözəl və təmiz olması bizi heyrətləndirdi.

Təşkilatçılara bizə göstərdiyi dəstəyə, köməyə görə
minnətdaram.
    Esat Bağlan – türkiyəli FİDE ustası: – Naxçıvanda
ilk dəfədir, oluram. Burada keçirilən festival Azər-

baycanın ən böyük iki turnirindən
biridir. Dünyanın bir çox zəka sa-
hibləri burada mübarizə aparır.
Artıq 6 tur geridə qalıb və akti-
vimdə 2,5 xal var. Hələ turnirin
başa çatmasına 3 tur qalır və daha
çox xal qazanacağıma inanıram.
Bəzi görüşlər oldu ki, qələbə qa-
zana bilərdim, lakin kiçik səhvlər

etdim və nəticəsi ağır oldu. Naxçıvana gəlincə, bura
çox sakit və təmiz şəhərdir. İnsanların bizə münasibəti
isə tam fərqlidir. Düşünürəm ki, bu, bizim bir millət
iki dövlət olmağımızdan irəli gəlir.
     Xəyalə Abdulla – azərbaycanlı qrossmeyster:
– “Naxçıvan-2019” Azərbaycanda keçirilən ənənəvi

iki turnirdən biridir. Şadam ki,
bu festival öz gücünü qoruyub
saxlayır və ildən-ilə daha da güc-
lənir. Digər tərəfdən, ilk dəfə bu-
rada iştirak edərkən cəmi iki nax-
çıvanlı şahmatçı mübarizə apa-
rırdı. İndi isə artıq burada qross-
meyster, beynəlxalq usta, FİDE
ustası var. Eyni zamanda festival
çərçivəsində blits-turnirin keçirilməsi biz şahmatçılar
üçün xoş oldu, çünki istirahət etdik. Turnirin hələ
yarısında olmasına baxmayaraq, artıq şahmatçılarda
yorğunluq var, bu da festivalın nə qədər gərgin mü-
barizə şəraitində keçdiyinin göstəricisidir. Lakin
Naxçıvanın öz sakitliyi, təbiəti bizə imkan verir ki,
bu yorğunluğu üzərimizdən ataq. Gərgin keçən
turnirdə kimin qalib gələcəyini indidən demək çətindir,
ancaq layiq olan qələbə qazansın.

Festival yüksək səviyyədə keçirilir

    Naxçıvan şəhərindəki
Şahmat Mərkəzində ümum-
milli lider Heydər Əliyevin
anadan olmasının 96-cı il-
dönümünə həsr edilmiş “Nax-
çıvan-2019” Beynəlxalq Şah-
mat Festivalında 6-cı turun
oyunları keçirilib.
    “A” qrupunda liderlər
cədvəlində qərarlaşan azər-
baycanlı qrossmeyster Nicat
Abasov (2633) belçikalı qrossmeys-
ter Vadim Malaxatko (2508) ilə,
azərbaycanlı qrossmeyster Eltac
Səfərli (2624) isə özbəkistanlı bey-
nəlxalq usta Ortik Niqmatovla
(2469) üz-üzə gəlib. İlk görüş heç-
heçə başa çatsa da, Eltac turnirdə
ilk məğlubiyyəti ilə üzləşib.
    ABŞ-lı qrossmeyster Timur Qa-
rayev (2560) bu turda azərbaycanlı
qrossmeyster Fərid Abbasovu
(2534) sınağa çəkib. Görüş ame-
rikalı şahmatçının qələbəsi ilə başa
çatıb. 
    Ukraynalı qrossmeyster Eldar
Qasanovla (2506) azərbaycanlı
FİDE ustası Aydın Süleymanlının

(2334), azərbaycanlı beynəlxalq
usta Misrətdin İsgəndərovla (2495)
belaruslu qrossmeyster Aleksey
Aleksandrovun (2603) və yunanıs-
tanlı qrossmeyster Vasilios Kotro-
niasla (2474) azərbaycanlı beynəl-
xalq usta Vüqar Əsədlinin (2454)
görüşləri maraqla gözlənilirdi. Bu
qarşılaşmaların ilk ikisi “sülh”lə
başa çatıb. Digər görüşdə isə sevinən
tərəf Vüqar olub.
    Bu turda naxçıvanlı zəka sahib-
lərindən qrossmeyster Urfan Sev-
dimalıyev (2352) azərbaycanlı bey-
nəlxalq usta Məhəmməd Muradlını
(2451), beynəlxalq usta Toğrul Hə-
sənzadə (2323) isə hindistanlı şah-

matçı Santanu Bambureni
(2261) sınağa çəkib. Hər iki
görüş heç-heçə başa çatıb.
Digər beynəlxalq usta Talıb
Babayev (2329) isə FİDE
ustamız Pərviz Qasımova
(2328) məğlub olub. FİDE
ustası Sadiq Məmmədov
(2205) isə iranlı zəka sahibi
Mehdi Orimi Qulami (2406)
qarşısında xalsız qalıb. 

    6 turdan sonra Ortik Niqmatov
və Timur Qarayev 5 xalla şərikli
liderdilər.
    “B” qrupunda bu tur liderlərin
qarşılaşması ilə yadda qalıb. Fariz
Əhmədov (1775) Amil Abbasova
(2215), Elxan Bayramov (2158)
isə Şahin Hüseynova (2189) qalib
gələrək liderliyi ələ alıblar. İndi
hər iki zəka sahibinin aktivində
5,5 xal var.
    Beynəlxalq Şahmat Festivalının
“C” qrupunda ikihakimiyyətlilikdir.
Belə ki, naxçıvanlı zəka sahibi Uğur
Həsənli (1329) və Niyazi Qafarovun
(1342) aktivində 5,5 xal var.  

- Ceyhun MƏMMƏDOV

Şahmat festivalında 6 tur geridə qalıb

    Mayın 7-də  Naxçıvan şəhərin-
dəki Heydər Əliyev Muzeyinin qar-
şısında Azərbaycan xalqının ümum-
milli lideri Heydər Əliyevin anadan
olmasının 96-cı ildönümü və Heydər
Əliyev Fondunun yaradılmasının
15 illiyi münasibətilə konsert pro -
qramı təşkil olunub.
    Tədbirin aparıcıları müasir Azər-
baycanın qurucusu və memarı olan
ümummilli lider Heydər Əliyevin
anadan olmasının 96 illiyinin ölkə -
mizdə silsilə tədbirlərlə qeyd olun-
duğunu bildiriblər. Vurğulanıb ki,
ulu öndər Azərbaycanda hakimiy-
yətdə olduğu hər iki dövrdə həmişə
Vətənimizin inkişafı və çiçəklənməsi
üçün yorulmaz fəaliyyət göstərib. 
    Diqqətə çatdırılıb ki, ümummilli
liderimizin nəsillərə nümunə olan
şərəfli həyatında Naxçıvana bağlılıq,
Azərbaycanın bu qədim diyarına

tükənməz məhəbbət və ardıcıl qayğı
xüsusi yer tutub. Ulu öndər harada,
hansı vəzifədə olursa-olsun, daim
Vətəni və xalqı üçün çalışıb. Həmişə
Naxçıvanın yüksəlişi və tərəqqisi
naminə xüsusi səy göstərib. 1990-
1993-cü illərdə Naxçıvanın bloka-
dasının aradan qaldırılması və in-
kişafı üçün mühüm tədbirlər həyata

keçirib. Sevindirici haldır ki, bu
gün muxtar respublika ulu öndərin
arzularının çiçəkləndiyi möhtəşəm
bir diyara  çevrilib.  
    Vurğulanıb ki, yarandığı ilk gün-
dən başlayaraq Heydər Əliyev Fon-
dunun fəaliyyətində xeyirxahlıq,
mərhəmət, humanistlik, milli-mə-
nəvi dəyərlərə sadiqlik prioritet is-

tiqamətlər kimi müəyyən edilib.
15 illik fəaliyyəti dövründə fond
ümummilli liderin Azərbaycanın
 sosial-iqtisadi, mədəni tərəqqisi,
dünya birliyinə inteqrasiyası, xal-
qımızın maddi rifahının yaxşılaşması
naminə müəyyən etdiyi, işləyib
hazır ladığı siyasətin öyrənilməsinə,
təbliğinə və bu ideyaların həyata

keçirilməsinə böyük dəstək verib.
    Konsertdə ölkəmizin tanınmış
incəsənət ustaları – Xalq artistləri
Aygün Kazımova, Zülfiyyə Xan-
babayeva, Brilyant Dadaşova, Sa-
mir Cəfərov, Azər Zeynalov, Əmək-
dar artistlərdən İlqar Muradov,
Lalə Məmmədova və Abbas Bağı-
rov, müğənnilərdən Günay İbra-
himli, Elnur Məmmədov və Sərxan
Bünyatzadənin ifa etdikləri xalq,
bəstəkar və estrada mahnıları mux-
tar respublika sakinləri tərəfindən
alqışlarla qarşılanıb. Konsertdə
Xalq artisti Ənvər Sadıqovun rəh-
bərlik etdiyi “Qaytağı” instrumental
ansamblının ifasında musiqi nöm-
rələri və  müxtəlif rəqslər təqdim
edilib.
    Konsert proqramı sakinlərdə əsl
bayram əhval-ruhiyyəsi yaradıb.

Tural AĞAYEV

Heydər Əliyev Fondunun təşkilatçılığı ilə konsert proqramı olub

Naxçıvan Muxtar Respublikası üzrə 2019-cu ilin aprel
ayında verilən təbii qazın miqdarı, təbii qaz satışından

toplanan vəsait və ödənilmə faizi barədə məlumat

S
/№ Şəhər və rayonlar

Təbii qazın
həcmi

(kubmetr)

Təbii qazın
dəyəri 

(manat)

Daxil olan
vəsait 

(manat)

Ödənilmə 
faizi

1. Naxçıvan şəhəri 2569542 309792 310029 100,1

2. Ordubad rayonu 1215686 132339 132407 100,1

3. Şahbuz rayonu 838177 93060 93094 100,0

4. Culfa rayonu  1139340 122440 122474 100,0

5. Şərur rayonu 1931581 207180 207231 100,0

6. Babək rayonu 2241393 247604 247647 100,0

7. Sədərək rayonu 229578 24220 24223 100,0

8. Kəngərli rayonu 819495 89604 89608 100,0

9. Muxtar respublikanın 
müəssisə və təşkilatları 5752694 1056352 1168559 110,6

Naxçıvan Muxtar 
Respublikası üzrə cəmi: 16737486 2282591 2395272 104,9


